
 

 1 e-Hizpide, 105. zenb. (2025) 

https://doi.org/10.54512/MBHT7040 

Blanka Klimova eta Cecilia de Paula Nascimento e Silva 
Atzerriko hizkuntzak ikasteko ikuspegien hobekuntza zahartze osasuntsua sustatzeko:  

berrikuspen sistematiko bat 

Beste iturrietatik 

Atzerriko hizkuntzak ikasteko 

ikuspegien hobekuntza  

zahartze osasuntsua sustatzeko: 

berrikuspen sistematiko bat1 
 

Azterlan honen helburu nagusia hauxe da: adineko pertsonei atzerriko hizkuntza bat ira-

kasteko ikuspegi edo planteamendu egokienak zein diren ikertzea, erdietsi nahi dituzten 

emaitzak lortzen laguntzeko, eta zer onura dituzten aztertzeko. Analisiak zorrotz jarrai-

tzen dio berrikuspen sistematikoak eta metaanalisiak egiteko PRISMA metodologiari, eta 

belaunaldi zaharrenentzat atzerriko hizkuntzak ikasteko dauden ikuspegiak landu dituzten 

funtsezko ikerketa esperimentalak identifikatzea du xede. Guztira, aurkitutako bederatzi 

ikerlan hartu dira aintzat berrikuspen sistematiko honetan. Horien iturriak Web of Science 

eta Scopus atarietan eskuratu dira. Egindako aurkikuntzek aditzera ematen dute atzerriko 

hizkuntzak ikasteak adinekoen ongizatea eta kalitatez zahartzea bultza ditzakeela, ikaskun-

tzaren emaitzak edozein direla ere. Horrek esan nahi du atzerriko hizkuntzak ikasten di-

tuzten hirugarren adineko pertsonentzat onura nagusia ez dela hizkuntzan lortzen duten 

gaitasun-maila, subjektiboki gogobeteta sentitzea baizik. Hori, hain zuzen, pizgarri egokia 

izan daiteke ikaskuntzan emaitza hobeak lortzeko, baldin eta ikasleei ikaskuntza-ingurune 

atsegina eta segurua eskaintzen bazaie, eta ikasteko ikuspegi egokiak erabiltzen badira; era 

horretan, dagoeneko badituzten ezagutzetan eta esperientziatik abiatuta aurrera egin de-

zakete, bai eta interesatzen zaizkien gaiei buruz eztabaidatuta ere. Beraz, atzerriko hizkun-

tzako irakasleek zeregin garrantzitsua dute adinekoen hezkuntza-prozesuan; izan ere, me-

todo eta material didaktikoek, pertsona nagusien hezkuntza-premietara egokitzen badira, 

eragin positiboa izan dezakete adinduen funtzio kognitiboak mantentzeko –eta, are hobe-

tzeko–, bai eta haien jarduera mentalak hobera egiteko ere; horren ondorioz, osasuntsu 

zahartzen jarraitzen dute. 

1. SARRERA 
Bizi-itxaropena nabarmen igotzen ari da mundu osoan, eta, 2050erako, 60 urtetik go-
rako biztanleen kopurua 2.100 milioira iritsiko da Osasunaren Mundu Erakundearen 
arabera (World Health Organization, 2024). Pertsona nagusien kopurua handitzen ari 
denez, adin handian ikasten jarraitzea gero eta arreta handiagoz aztertu beharreko gaia 
da gaur egun. Horrekin lotuta, zahartze aktibo eta osasuntsuari buruz egiten diren iker-
ketek eragina izan dezakete askoren bizitzan. 
 
Zahartze-prozesuan gertatzen diren aldaketa kognitiboak ulertzea funtsezkoa da, adi-
nekoek gizartean duten potentzial intelektualaz hitz egitean normala zer den, apartekoa 
zer den eta patologikoa zer den bereizteko (Burke eta Mackay, 2022; Zihl eta Repper-
mund, 2023). Are gehiago, Sri Lankako zahar-egoitzetan egindako ikerketa batek (Wije-
siri et al., 2019) erakutsi zuen bakardade- eta depresio-tasa handia zegoela adineko per-
tsona osasuntsuen artean, eta abandonu-sentimendu hori zela haien sufrimendu emo-
zionalaren eragile nagusia. Hala, langileek sarritan animatzen zituzten pertsona horiek 
ekintza sozialetan parte hartzera. Ware et al.-ek (2017), halaber, adierazi zuten bakar-
dadeak eta depresioak funtzio kognitiboari kalte egiten diotela eta aisialdiko ekintzetan 
parte hartzeak dementzia izateko arriskua txikitu dezakeela. Badirudi hezkuntzarekin 
lotutako esku-hartzeek aukera ematen dietela pertsona nagusiei praktika kultural eta 
sozialak izateko, eta horrek garuneko aktibitatean eta osasunean emaitza hobeak ditu-
ela (Hong et al., 2023; Sibai eta Hachem, 2021). Horrenbestez, bizitza osoko prestakun-
tza osasuna sustatzeko ikuspegi baliagarria izan liteke ⎼osasun- eta gizarte-desberdin-
tasuna murrizten baititu⎼ pertsona nagusiei bizi-kalitate ona izaten laguntzeko, eta 
haien aurrerantzeko garapenari eta komunitateen baitan duten autonomia pertsonalari 
eusten laguntzeko (Bar-Tur, 2021; Narushima et al., 2018). 
 
Hizkuntza-ikaskuntzak zahartzen ari den garunean duen eragina erabakigarria da espe-
rientziaren mendeko neuroplastikotasuna eta hizkuntza-ikaskuntzaren azpian dauden 
nerbio-mekanismoak ulertzeko, nahiz eta litekeena izan hizkuntzak ikasteak dituen on-
dorio kognitiboak hizkuntza-jabekuntzara mugatuta egotea. Chang eta Chou-ren ara-
bera (2015), adineko norbanakoek ikaskuntza-prozesuan eskarmentu luzea duten 
arren, pertsona horientzat nekeza izaten da garapen fisiko, mental eta kognitiboan du-
ten gainbehera ikustea. Beraz, hizkuntza berri bat ikasteko nahiaren atzean dauden be-
harrak aintzat hartzea funtsezkoa da ikasteko motibazioa izaten jarraitzeko. Gainera, 
elebitasunak funtzio garrantzitsua du jardun mentalaren arintasunean, informazioa 
prozesatu bitartean etengabeko aldaketetara egokitzeko erabiltzen baita, eta adineko 
pertsona osasuntsuen funtzio kognitiboak areagotu ditzake (Klimova, 2018). Ildo bere-
tik, ikerketak erakusten du atzerriko hizkuntzen ikaskuntza (aurrerantzean, AHI) oso 
onuragarria dela funtzio kognitiboak hobetzeko, hala nola laneko memoria, eta bizi-
tzako beste hainbat alderdi ere sustatzen dituela; bidaiatzea eta komunikatzea esate-
rako (Klimova, 2021). Adinarekin lotutako gainbeherari dagokionez, hipokanpoaren bo-
lumenari eta memoria asoziatiboaren errendimenduari buruz dauden frogetatik ondo-
riozta daiteke ezaugarri horiek faktore mugatzaile garrantzitsuak izan daitezkeela adi-
neko pertsonek bigarren hizkuntzak ikastean (Van Petten, 2004). Horrekin lotuta, hipo-
kanpoa memoria asoziatiborako funtsezkoa dela iradoki izan da, eta memoria hori be-
reziki garrantzitsua da hizkuntzak ikasteko. Beraz, gako-iragarlea zela ere pentsatu izan 
da (Duff eta Brown-Schmidt, 2012). Egindako ikerketak (Kacetl eta Klimova, 2021) era-
kusten du, halaber, adin nagusieneko belaunaldiei atzerriko hizkuntza bat irakastean, 
ikaslearengan eta komunikazio-metodoetan jarri behar dela arreta, eta, batez ere, egu-
neroko bizitzarekin eta ahozko ulermenarekin lotutako gaiak landu behar direla. Era 
berean, adinduei irakasteko orduan hiru alderdi nagusi hartu behar direla kontuan ira-
dokitzen du: ikasteko giroa, irakasteko estiloa eta irakasleen eta ikasleen arteko harre-
man ona. Gainera, Makri et al.-en ikerketa-protokolo berrienaren arabera (2023), inge-
lesa ikasteak, batez ere ingelesezko abestiak lantzearen bidez, pertsonen gaitasun kog-
nitiboak, sintoma psikologikoak eta ongizatea hobetu ditzake, baita narriadura kogni-
tibo arina izanez gero ere; eta, era horretan, dituzten urritasunak okertzea saihestu li-
teke, eta horrek eragin dezakeen dementzia ere bai. 

H2aren ikaskuntzan, denbora (adina) funtsezko aldagaia da ikuspegi desberdinak eta 
kontrastatuak aintzat hartzean. Oso onartuta dago bigarren hizkuntza noiz ikasten den 
faktore erabakigarria dela. Hizkuntza bat haurtzaroan ikasten bada, ikusi da gaitasun-
maila hobea eskuratzen dela, batez beste, helduaroan ikasten denean baino (Johnson eta 
Newport, 1989). Ikasle helduek bigarren hizkuntza ezin hobeki ikasteko aukera gutxi-
ago duten arren (Nilsson et al., 2021), atzerriko hizkuntzen ezagutza aurreratua lortzea 
posible da adin-talde horretan (Hartshorne et al., 2018; Wang et al., 2023). Atzerriko 
hizkuntza bat ikasteak adineko pertsonen kognizioari lagun diezaiokeela ere iradoki da, 
haien hizkuntza-sare zabala aktibatzen baitu, eta adinari lotutako gainbehera kogniti-
boa moteltzeko aukera baitago (Antoniou et al., 2013). Hala ere, hizkuntza-ikaskuntzak 
oro har nagusiengan dituen onura kognitiboaren alde egiteko dauden ebidentziak ahu-
lak dira (Ramos et al., 2017; Ware et al., 2017), eta duela gutxi frogatu da hastapeneko 
italiera-ikastaro batek ez zuela abantaila kognitibo orokorrik ematen erlaxazio-presta-
kuntzarekin alderatuta (Berggren et al., 2020). Eskuratutako lexiko-gaitasunak gorabe-
hera, Nilsson et al-en ikerketak (2021) ez zuen frogatu egiturazko aldaketa bereizgarri-
rik zegoenik hizkuntza-prestakuntza jaso ondoren. Edonola ere, ikerketa horren bidez, 
jakin ahal izan zen esku-hartzearen aurretik ikasleek zituzten hipokanpoaren bolumena 
eta memoria asoziatiborako gaitasuna iragarle fidagarriak zirela hizkuntza-ikastaroa-
ren ondorengo lexiko-gaitasuna aurresateko. Aurkikuntzetatik ondorioztatu da hipo-
kanpoaren bolumen handiagoak eta memoria asoziatiborako gaitasun hobeak mesede 
egiten diola zahartzaroko lexiko-ikaskuntzari, baina atzerriko hizkuntzak ikasten has-
teak berak ez duela aldaketa hautemangarririk eragiten adineko pertsonen garunaren 
morfologian. Hori bat dator Fong et al.-en beste ikerketa batekin (2022). Izan ere, han-
dik abiatuta berretsi da oroimen semantikorako eta episodikorako funtzioak garrantzi 
handikoak direla lexiko-ikaskuntzarako. 
 
Erabiltzen diren ikaskuntza-ikuspegiak ere garrantzitsuak dira adineko pertsonen hiz-
kuntza-ikaskuntza prozesuan (Bosisio, 2019; Kacetl eta Klimova, 2021). Adibidez, Mora 
et al.-en ikerlanaren helburua (2018) Cuencan ingeles-ikastaro bat egin duen adinduen 
talde batekin hizkuntza hori ikasteko erabilitako ikuspegiak identifikatzea da, baita es-
trategia horiei faktore soziodemografikoek ⎼hala nola adinak, aldez aurreko ingeles-gai-
tasunak, lorpen akademikoak eta erretiratu aurretik izandako enpleguak⎼ zer neurritan 
eragiten dieten jakitea ere. Aurkikuntzek erakusten dute adineko pertsonek Oxforden 
sailkapeneko estrategia guztiak erabiltzen dituztela (Oxford, 1990), batez ere, metakog-
nitiboak; hau da, gogoeta egitea, antolatzea, ebaluatzea eta ikasketa-prozesuaren jarrai-
pena egitea dakartenak. Gainera, emaitzen arabera lotura argia dago faktoreen artean, 
hala nola adinaren, ingeles-ezagutzaren, hezkuntza-mailaren eta lanbidearen artean. 
 
Beraz, egin diren ikerketak berrikusteko azterlan honen asmoa adinekoei atzerriko hiz-
kuntza bat irakasteko dauden ikuspegi arrakastatsuenak zein diren aztertzea da, lortu 
nahi diren emaitzak izaten laguntzeko. Berrikuspen-azterketa hau da belaunaldi zaha-
rrenei zuzendutako atzerriko hizkuntzen irakaskuntzan arreta jartzen duen bakarra; 
izan ere, oso ikerketa gutxik landu dute gaia, eta, beraz, gutxik lagundu diote Estatuari 
kolektibo horren hazkundeak eragiten dion zama soziala eta ekonomikoa arintzen (ikus 
Bialystok, 2017). Ezarritako helburuari erantzuteko, honako galdera hauek egin dira 
ikerlanean: 

i. Zer onura eta eragozpen ditu atzerriko hizkuntza bat adin handian ikasteak? 
ii. Zein dira atzerriko hizkuntzako irakasleentzako ikuspegi arrakastatsuenak adi-

neko pertsonei atzerriko hizkuntza bat ikasten laguntzeko? 
iii. Zer inplikazio pedagogiko ditu hirugarren adineko ikasleei atzerriko hizkuntza 

bat irakasteak? 

2. METODOLOGIA 
Analisi honek zorrotz jarraitzen dio berrikuspen sistematikoak eta metaanalisiak egi-
teko PRISMA metodologiari, eta helburu du adin nagusieneko belaunaldientzat atze-
rriko hizkuntzak ikasteko dauden ikuspegien gaia lantzen duten funtsezko ikerketa es-
perimentalak identifikatzea. Bestelako azterlan guztiak albo batera utzi dira; esaterako, 
ikerketa teorikoak, ikerketa kontzeptualak eta inkesta bidezko ikerketak. Scopus eta 
Web of Science atarietan agertzen diren eta parekoen berrikuspena duten artikuluak soi-
lik hartu dira kontuan. Ez da denbora-tarterik finkatu, hau da, bi datu-base horietako 
azterketa esanguratsu guztiak hartu dira aintzat, denbora-mugarik zehaztu gabe. Bila-
keta-aldia 2023ko abenduaren 31n amaitu zen. Sarbide irekia duten eta ingelesez ida-
tzita dauden artikuluak bakarrik hartu dira kontuan. Edonola ere, horietako H2ak ez du 
zertan ingelesa izan. Literatura grisa baztertu egin da, ez baitu bermatzen berrikuspen-
prozesu zorrotzik pasatu duenik, eta ezin baita jakin azterlan honetan sartzeko bezain 
fidagarria denik. 
 

2.1. HARTZEKO IRIZPIDEAK 

• Ikergaiari buruzkoak diren ikerketa enpirikoak eta esperimentalak, hau da, 
adin nagusieneko belaunaldientzat atzerriko hizkuntzak ikasteko dauden ikus-
pegiei buruzkoak; adibidez, Fong et al. (2022) eta Nilsson et al. (2021). 

• Parekoek berrikusitako aldizkari-artikuluak. 
• Scopus eta Web of Science datu-baseak. 
• Ingelesez idatzitako ikerketak. 
• Sarbide irekiko artikuluak. 

 

2.2. BAZTERTZEKO IRIZPIDEAK 

• Albo batera utzi dira esperimentalak ez diren azterketak, hala nola ikerketa te-
orikoak eta ikerketa kontzeptualak. 

• Literatura grisa, adibidez, hitzaldietako aktak. 
• Scopus edo Web of Science ez diren beste datu-baseak. 
• Ingelesa ez den beste hizkuntzetan idatzitako ikerketak. 

 

2.3. BILAKETA-KATEA 

Hau da bilaketarako erabili dena: (“older people” OR “elderly”) AND (“language lear-
ning” OR “foreign language*” OR “language acquisition”) AND (“learning approaches” 
OR “learning techniques”)2. 
 
Bilaketa-irizpide horiek guztiak aplikatuta, guztira, hirurogeita hamahiru ikerketen 
emaitzak agertu ziren. Ondoren, aztertu egin ziren, gairako zer garrantzi zuten ikusteko. 
Erreferentzien backtrackinga edo atzera-jotzea ere egin zen, bilaketan zehar ikerketa 
garrantzitsuren bat baztertu ote zen egiaztatzeko. Berrikuspen sistematiko honetan, be-
deratzi ikerketa sartu ziren azkenean. 
 
  

 
2 Itzultzailearen oharra. 
Euskarazko ordainak hauek izango lirateke hurrenez hurren: pertsona nagusiak, adinekoak, hizkuntza ikas-
tea, atzerriko hizkuntza, hizkuntza eskuratzea, ikasteko ikuspegiak, ikasteknikak. 

3. EMAITZAK 
Guztira, bederatzi ikerketa identifikatu dira. Hautatutako horietatik lau Txekiako Erre-
publikakoak dira (Klimova et al., 2021a, 2021b; Pikhart eta Klimova, 2020; Pikhart et al., 
2021). Gainerako bost ikerketak Austrian, Alemanian, Ukrainan eta AEBn egindakoak 
dira (Grossmann et al., 2023; Grossmann et al., 2021; Hertzog et al., 2020; Pfenninger 
eta Kliesch, 2023; Sandal et al., 2019). Ikerketa horiek lantzen dituzten gako-gaiak per-
tsona nagusiek adin handian bigarren hizkuntza bat eskuratzeko duten interesa eta 
atzerriko hizkuntzen ikaskuntzak adinduen bizi-kalitatean dituen ondorioak dira. Arti-
kuluetako batean, portaera autorregulatzailea eta horrek ikasketa-aldian duen eragina 
ikertu da (Hertzog et al., 2020). Pfenninger-en eta Kliesch-en ikerketak (2023) H2aren 
aldakortasuna eta horrek pertsona nagusien artean H2a eskuratzean duen eragina az-
tertu du. Lagineko ikerketetako partaide-kopurua 60 eta 205 artekoa izan da. Ikerketa 
gehienek (Grossmann et al., 2021; Klimova et al., 2021a, 2021b; Pfenninger eta Kliesch, 
2023; Pikhart eta Klimova, 2020; Pikhart et al., 2021) talde esperimentalak erabili di-
tuzte, hiru ikerketek izan ezik (Grossmann et al., 2023; Hertzog et al., 2020; Sandal et al., 
2019). Azken horietan, saiakuntza kontrolatuak egin dira. Horrez gain, hiru artikuluk 
Txekiako eta Poloniako talde esperimentalak alderatu dituzte (Klimova et al., 2021a, 
2021b; Pikhart et al., 2021). Emaitzak lortzeko erabilitako erremintak, batik bat, galde-
tegi-inkestak, analisi estatistikoak eta saiakuntza-ikerketak izan dira. Ikerketa batzuek 
metodo osagarriak ere erabili dituzte, hala nola elkarrizketak, adineko pertsonek H2a 
eskuratzeari lotutako faktore subjektiboak eta arrazoiak identifikatzeko. 
 
Ikerketetatik ondorioztatu denez, AHIk adinekoen ongizatea eta kalitatezko zahartzea 
susta ditzake, ikaskuntzaren emaitzak edozein direla ere. Horrez gain, ikerketetako ba-
tek (Hertzog et al., 2020) erakutsi du adinduek beren ikasteko gaitasunarekiko zuten 
sinesmen faltagatik daukatela ikasketa hurbileko eremu txikiagoa. Are gehiago, Klimova 
et al.-en (2021a) eta Pikhart et al.-en (2021) arabera, atzerriko hizkuntza bat ikasteak 
dituen hautemandako ondorioei buruzko erantzunetan, korrelazioa ikusten da hezkun-
tza-mailaren, adinaren, sexuaren eta ikasitako hizkuntza-kopuruaren artean. 
 
Inplikazio pedagogikoei dagokienez, egindako aurkikuntzek agerian utzi dute irakas-
leek ikasleen portaera eta erreserba kognitiboa hobetzen ahalegindu behar dutela, ari-
ketak konbinatuz eta askotariko estrategiak erabiliz ikasleen ezaugarri eta nolakotasu-
netara egokitzeko, besteak beste, laguntzak apurka kentzen joatea eta feedbacka ema-
tea, beharrezkoa denean. Adibidez, Grossman et al.-ek (2023) gramatika-arauak eta le-
xikoa ikasteko teknologiak erabiltzea proposatzen dute, bai eta irakasle espezializatu 
batek banakako gidaritza eta planifikazioa eskaintzea ere, horrek aukera emango baili-
eke parte-hartzaileei beren errendimendu-mailan aritzeko. Hori horrela, hezitzaileek 
zeregin garrantzitsua betetzen dute AHIn; izan ere, haien metodo eta material didakti-
koek, adinekoen hezkuntza-premietara egokituta, eragin positiboa izan dezakete adine-
koen funtzio kognitiboak mantentzeko –eta, are, hobetzeko–, bai eta haien jarduera 
mentalak hobera egiteko ere; horren ondorioz, osasuntsu eta kontentu zahartzen jarrai-
tzen dute. 
 
Ondoren, 1. taulan, argitalpen-datara arte ikergaiari buruz egin diren aurkikuntza nagu-
sien laburpena dago jasota. 

1. taula. Identifikatutako azterlanetako aurkikuntza nagusien ikuspegi orokorra 

 
Ikerketa eta 

jatorrizko  

herrialdea 

 

Ikerketaren  

helburua 

Ikerketaren lagina 

eta prozeduraren 

deskribapena 
Tresnak Aurkikuntzak 

Inplikazio  

pedagogikoak 

Grossmann et 

al., (2023) 

Alemania 

AHIk adindu osasun-

tsuek arreta exekuti-

boa eta funtzio exeku-

tiboak hobetu ditzake-

ten aztertzea. 

65 eta 80 urte bitar-

teko 34 aleman-hiztun 

elebakar hautatu zi-

ren, hizkuntza-ikas-

leen talde baterako 

edo itxaron-zerren-
dako kontrol-talde-

rako. 

 

Hizkuntza-ikasleen 

taldeak gaztelania ikasi 

zuen astean 5 egunez, 

egunean 1,5 orduz, 

guztira 3 astetan. Itxa-

ron-zerrendako kon-

trol-taldeak ez zuen 

esku-hartzerik izan. 

 

Hizkuntza- eta gi-

zarte-aurrekarien gal-

detegia, ordenagailu 

bidezko proba-sorta 

sakona, erreserba 

kognitiboaren indize-
ari buruzko galdetegia, 

Stroop interferentzien 

proba, arreta zatitua, 

pertzepzio- eta 

arreta-funtzioaren 

sortako azpi-proba, 

eta bigarren mailako 

ondorioetarako bes-

telako hainbat jardu-

era. 

Aurkikuntzen arabera, 

atzerriko hizkuntza 

bat ikasteak ez du, oro 

har, arreta exekutiboa 

edo funtzionamendu 

exekutiboa sustatzen. 
Hala ere, oinarrizko 

kognizio apalagoa du-

ten adinekoentzat, 

atzerriko hizkuntzak 

ikastea kognitiboki 

onuragarria izan dai-

teke erantzunen inhi-

biziorako. 

AHIk ikasleen gaitasu-

nen eta premien ara-

berakoa izan beharko 

luke. Egileek iradoki-

tzen dute gramatika-

arauak eta lexikoa 
teknologiaz lagunduta 

ikastea ere irtenbidea 

izan daitekeela, baita 

irakasle espezializatu 

batek banaka gidatzea 

eta planifikatzea ere, 

aukera emango liekee-

lako parte-hartzaileei 

beren errendimendu-

mailan aritzeko. 

Pfenninger eta  

Kliesch (2023)  

Austria 

H2ko jardunean eta 

funtzionamendu kog-

nitiboan pertsona ba-

tek dituen aldakuntza-

mota desberdinak er-

lazionatuta dauden 

ikertzea, eta pertsona 

nagusien artean L2ren 

garapenari nola eta 

noiz eragiten dioten 

aztertzea. 

62 eta 79 urte bitar-

teko 26 aleman-hiztun 

helduri ingelesa H2 

gisa irakatsi zitzaien 

astean 2 × 90 minutuz, 

6 hilabetez baino gehi-

agoz. 

Metodo konbinatuko 

diseinua (galdetegia, 

proba-sorta kogniti-

boa, H2ko jarduerak, 

ebaluazio sozioafekti-

boa). 

Emaitzek erakusten 

dute H2ko aldakorta-

sunak eragin ez-lineala 

duela H2aren hazkun-

dean, eta bereziki han-

dia dela garapen azka-

rreko aldietan. 

Adineko pertsonen-

tzat bereziki motiba-

garria da estimulu so-

ziala, talde bateko kide 

izatea, atzerriko hiz-

kuntza bat ikasteko. 

H2ko aldakortasunari 

buruz ondorioztatu 

denagatik, irakasleek 

kontuan hartu be-

harko lituzkete ikasle 

adindu bakoitzaren 

ezaugarriak eta pre-

miak. 

 

Grossmann et 

al., (2021) 

Alemania 

Atzerriko hizkuntzen 

ikastaldi labur eta in-

tentsiboek pertsona 

nagusi osasuntsuen 

funtzio exekutiboetan 

dituzten ondorioak 

ebaluatzea. 

60 heldu osasuntsu, 

aleman-elebakar nati-

boak, 65 urtetik 80 ur-

tera bitartekoak; bi 

saiakuntza-adar: hiz-

kuntza-ikasleen taldea 

eta itxaron-zerren-

dako kontrol-taldea. 

Hizkuntza-ikasleen 

taldeak hastapeneko 

espainierako aurrez 

aurreko ikastaro bat 

egin du astelehenetik 

ostiralera 90 minutuz, 

3 astetan. 

Erreferentzia-puntuko 

aldagaiak, Viena test-

sistema (VTS), Erre-

serba kognitiboaren 

indize galdetegia 

(CRIq), Hizkuntza- eta 

gizarte-aurrekarien 

galdetegia (LSBQ), 

Funtzio kognitiboen 

eta dementziaren 

testa (CFD), Flinders 

esku-lateralitatearen 

inkesta (FLANDERS), 

Stroop interferentzien 

proba (STROOP), 

arreta zatitua 

(WAFG), analisi esta-

tistikoa. 

 

Atzerriko hizkuntza 

bat ikasteak zahartze 

kognitibo osasuntsua 

izatea erraztu lezake, 

eta adineko pertsonen 

gainbehera kognitiboa 

prebenitu. 

AHIk erreserba kogni-

tiboa susta dezake, eta 

hori jarduera mentala-

rekin lotuta dago; be-

raz, funtzio kogniti-

boei mesede egiten 

dio. 

Ikerketa eta 

jatorrizko  

herrialdea 

 

Ikerketaren  

helburua 

Ikerketaren lagina 

eta prozeduraren 

deskribapena 
Tresnak Aurkikuntzak 

Inplikazio  

pedagogikoak 

Klimova et al., 

(2021a)  

Txekiako  

Errepublika 

Atzerriko hizkuntza 

bat adinean aurrera 

eginda ikasteko arra-

zoiak eta adineko per-

tsona osasuntsuen 

H2ko ikaskuntzak sus-

tatzen dituen ongi-

zate-alderdiak iker-

tzea. 

Bi talde esperimental: 

bat Txekiako Errepu-

blikako 105 inkestatuk 

osatua eta bestea Po-

loniako 100 inkesta-

tuk osatutako talde 

esperimental eta kon-

paratiboa. Bi taldeak 

55 urtetik gorako 

ikaslez osatuak. 

Galdetegi-inkesta, 

analisi estatistikoa, 

Student-en t proba, 

ANOVA eta post hoc 

probak, Spearman-en 

koefizientea. 

Emaitzek adierazten 

dute adinekoen ikas-

kuntza-emaitza positi-

boak eta gogobeteta-

sun orokorra nahiko 

altuak direla, atzerriko 

hizkuntzen eskoletara 

adin handian joaten di-

renean. 

Irakasleek kontuan 

hartu beharko lituz-

kete ikasleen ezauga-

rriak eta nolakotasu-

nak, eta irakastean, 

besteak beste, balia-

bide hauek erabili: 

errepikapen-ariketak, 

laguntzak apurka ken-

tzea, eta materialak 

ondo ikusteko mo-

duko letra-tipoekin 

eskaintzea. 

 

Klimova et al., 

(2021b)  

Txekiako  

Errepublika 

Atzerriko hizkuntzak 

ikasteak (AHI) adi-

neko pertsona osa-

suntsuentzat izan di-

tzakeen ondorio posi-

tiboak aztertzea. 

Bi talde esperimental, 

55 eta 80 urte bitar-

teko parte-hartzailee-

kin: bat Txekiako 

Errepublikako 92 per-

tsonek osatua, eta 

bestea Poloniako 100 

pertsonek osatua. 

Galdetegi-inkesta, 

analisi estatistikoa eta 

ikerketako galderak. 

Emaitzetan, atzerriko 

hizkuntza bat ikastea-

ren ondorio positi-

boak dakartzaten lau 

faktore esanguratsu 

identifikatu ziren. 

Horrenbestez, ikerke-

tak erakutsi zuen 

AHIk adinekoen ongi-

zate subjektiboa eta 

kalitatezko zahartzea 

hobetzen dituela. 

 

Atzerriko hizkuntza 

bat ikastea zahartze 

osasuntsua eta zori-

ontsua izateko me-

todo ez-farmakologi-

koa da. 

Pikhart et al., 

(2021)  

Txekiako  

Errepublika 

H2a eskuratzeak di-

tuen ondorio positi-

boak bi eskualdetan 

ebaluatu eta aldera-

tzea. 

Poloniako eta Txeki-

ako Errepublikako 

adineko pertsonen bi 

talde, 55 urtetik go-

rako adinekoak. Txe-

kiar lagina 105 parte-

hartzailek osatu zuten, 

eta, poloniar lagina, 

100 parte-hartzailek. 

 

Galdetegi-inkesta. Adinduen bizi-kalita-

tea nabarmen hobetu 

daiteke bigarren hiz-

kuntza bat ikastean. 

AHIk errehabilitazio 

psikosozialeko tresna 

gisa balio dezake, osa-

suntsu zahartzen ja-

rraitzea eragiten due-

nez gero. 

4. EZTABAIDA 

Jende askok uste du hizkuntza berriak hobeto ikasten direla gaztetan, eta zahartuz go-
azen heinean, gero eta zailagoa bihurtzen dela. Garunak lotura sinaptikoak egiteko eta 
berrantolatzeko duen gaitasuna –neuroplastizitatea deritzo horri– dago ideia horren 
oinarrian. Nahiz eta egia den adinean aurrera egin ahala gaitasun hori txikitu egiten 
dela, gaur egun ikertzaile askok defendatzen dute atzerriko hizkuntza bat adin handia-
goan ikasteak beste onura batzuk izan ditzakeela, eta adineko norbanakoen ongizate 
orokorrari laguntzen diola (Klimova eta Pikhart, 2020). Jarraian, sarreran aurkeztutako 
ikerketako galderei erantzungo zaie. 
 
Berrikuspen honetan eginiko aurkikuntzek aditzera ematen dute atzerriko hizkuntza 
bat ikasteak hainbat onura ekar diezazkiekeela adineko pertsonei, hala nola gogobete-
tze subjektiboa (Klimova et al., 2021a, 2021b; Pfenninger eta Kliesch, 2023; Pikhart eta 
Klimova, 2020; Pikhart et al., 2021), trebetasun kognitiboak hobetzea (Grossmann et 
al., 2023; Grosssmann et al., 2021) eta atzerriko hizkuntza bat ikasteko motibazioa 
(Pfenninger eta Kliesch, 2023; Sandal et al., 2019). Beste ikerketa batzuek ere horien 
antzeko aurkikuntzak berretsi dituzte. Adibidez, Klimovaren azterlanean (2018) azal-
tzen da elebitasunak funtzio garrantzitsua betetzen duela gainbehera kognitiboaren 
atzerapenean; Bialystok et al.-en (2007) edo Kroll eta Dussias-en (2017) ikerketa espe-
rimentaletako aurkikuntzekin defendatzen du esandakoa. Hala ere, adinekoek atze-
rriko hizkuntza bat ikasteko duten pizgarri nagusia ez da emaitza bikainak lortzeko 
nahia; aitzitik, haien asmoa duten ezagutza eta esperientzia beste adinkide batzuekin 
partekatzea izaten da, edo, besterik gabe, haiekin tratua izatea (ikus Klimova et al., 
2021a, 2021b; Pfenninger eta Kliesch, 2023). Bestalde, berrikuspen honetako aurki-
kuntzek adineko pertsonei atzerriko hizkuntzak ikastea oztopatzen dieten zenbait era-
gozpen ere erakusten dituzte. Emaitzek (Hertzog et al., 2020; Sandal et al., 2019) adie-
razten dute pertsona edadetuak, adin handira iristean, ez direla gai atzerriko hizkun-
tzetan maila altua eskuratzeko. Hori hainbat arrazoirengatik gertatzen da; esaterako, 
ezintasun fisikoengatik (entzuteko, ikusteko edo mugitzeko zailtasunak), hizkuntza-
prestakuntza erlaxazio-prestakuntza bezain eraginkorra ez delako (Berggren et al., 
2020), bai eta autoestimu baxuagoa izateagatik edo epe laburreko memoriaren ondo-
rioz ere (ikus Antoniou et al., 2013). 
 
Irakaskuntza-ikuspegiei dagokienez, Sandal et al.-ek (2019) iradoki dute irakaskuntza-
materialak eta -metodoak adineko ikasleen premietara egokitu beharko liratekeela. Be-
rrikuspen honetako beste ikerketa batzuek ere horixe berretsi dute, hala nola Gross-
man et al.-enak (2023). Oro har, atzerriko hizkuntzako eskoletan, lehen urratsa pre-
mien analisia egitea izan daiteke, ikasleen premiak, nahiak, aldez aurreko baldintzak 
eta ikasleen hizkuntza-aurrekariak identifikatzen laguntzeko, eta, horrela, ikaskuntza-
ren emaitza arrakastatsuak bermatzeko (ikus Axmedovna et al., 2019). Klimova et al.-
ek (2021a) gaineratu dute irakasleek kontuan hartu behar dituztela ikasleen nortasuna 
eta ikasteko dituzten lehentasunak. Horrez gain, egileek azaldu dute adineko pertsonek 
denbora luzeagoa behar dutela jarduerak egiteko eta hizkuntza-egiturak, hitzak edo 
esaldiak gogoratzeko. Hori dela eta, drill (errepikapen-ariketa) gehiago egitea eta alda-
miatzea dira irakastean erabili beharko liratekeen aukera batzuk. Eta ez bakarrik hiz-
kuntza-trebetasun bakoitza irakastean, hala nola irakurmena, idazmena, entzumena 
eta mintzamena lantzean; argibideak ematean ere horixe egin beharko litzateke. Per-
tsona nagusiek, normalean, begi onez ikusten dute argibideak beren jatorrizko hizkun-
tzan jasotzea (Klimova eta Sanda, 2021). Gainera, haien ezintasun fisikoak direla eta, 
material didaktikoek ez lukete trinkoak izan behar, ezta letra txikiz idatzita egon behar 
ere (ikus Klimova eta Sanda, 2021). Ikerketek iradokitzen dute, halaber, informazio eta 
ikaskuntza-teknika berri asko aurkeztea baino onuragarriagoa izan daitekeela adineko 
ikasleak animatzea aurretiaz eskuratutako ezagutzak eta finkatuta dituzten ikaskuntza-
ikuspegiak berreskuratzera eta horietan oinarritzera (Bosisio, 2019). Azkenaldian, 
ikerketek erakutsi dute adineko pertsona gazteenek ere teknologiak erabiltzeko joera 
dutela atzerriko hizkuntzak ikastean (Olson et al., 2011; Yap et al., 2022), eta horrek 
hobetu egin dezakeela ingurune informaletako ikaskuntza, bai eta ikaskideekin online 
konektatzea ere. Mora et al.-en arabera (2018), adineko pertsonek atzerriko hizkuntzak 

ikastean erabiltzen dituzten estrategia nagusiak, batik bat, metakognitiboak dira, eta 
lotuta daude norberaren ikaskuntza-prozesuaren hausnarketarekin, hura antolatzea-
rekin, ebaluatzearekin eta jarraipena egitearekin. Irakasleek adineko pertsonek atze-
rriko hizkuntza bat ikastean egiten dituzten ahaleginen eta izaten diren lorpenen aitor-
tza ere egin beharko lukete, eta feedback positiboa eman, ikasleen konfiantza eta moti-
bazioa indartzeko (Seven, 2020; Thohir, 2017). Gainera, berrikuspen-azterketa honen 
aurkikuntzek ere aditzera ematen dute irakaskuntza-metodoek ikaslearen premietan 
jarri behar luketela arreta (Klimova et al., 2021a). Hori horrela, ikasgelako materialak 
sortzean eta erabiltzean, kontuan hartu beharko lirateke, adibidez, adinekoen ikusmen- 
edo entzumen-urritasunak, eta, behar izanez gero, diapositiba-aurkezpenak egin, ondo 
ikusteko moduko letra-tipoekin. Are gehiago, ezaugarri fisikoak eta nolakotasunak ez 
ezik, irakasleek pertsona bakoitzaren alderdi kognitiboak ere antzeman behar dituzte, 
haien indargune kognitiboetan ahalik eta hobekien esku-hartzeko. 
 
Hortaz, hirugarren adineko ikasleekin aritzeak dituen inplikazio pedagogikoen artean 
daude haien ezaugarri, premia eta motibazio bereziak kontuan hartzea. Garrantzi han-
diagoa duenari lehentasuna emanez, ikasleen aldaketa kognitiboetara egokituz, trebe-
tasun praktikoetan arreta jarriz, ingurune lagungarria sortuz, autogidatutako ikaskun-
tza sustatuz, ikuspegi multimodalak erabiliz, aurrerapena baloratuz, baita jardueretan 
aldagarritasuna eskainiz ere, irakasleek hirugarren adineko ikasleei hizkuntzak eragin-
kortasunez ikasten lagun diezaiekete, eta haien ikaskuntza-esperientzia orokorra ho-
betu (ikus Kacetl eta Klimova, 2021).  
 
Analisi honek mugak ditu zenbait alderdiri dagokienez. Artikulu gehienak Europan 
egindako lanetan oinarritutakoak dira; batek baino ez dio erreparatu Estatu Batuetan 
egindako ikerketari (Hertzog et al., 2020). Gainera, berrikuspen honek ez ditu landu 
hizkuntza bat ikasgeletan irakasten denean eta bakarka era pribatuetan irakasten de-
nean ikaskuntzaren emaitzetan egon daitezkeen aldeak. Etorkizuneko ikerketetan, he-
men landutako alderdi berberak iker litezke, baina munduko beste toki batzuetan 
arreta jarrita. Bi metodoen abantailak ere iker litezke, baita dituzten ahuleziak ere, adi-
nekoei beren premietara ondoen egokitzen den bidea aukeratzen laguntzeko. Edonola 
ere, gizarte-interakzioa sustatzeko ikasgelako giroa zergatik den garrantzitsua landu 
du ikerketa honek, batez ere adineko pertsona gehienek abandonua eta bakardadea 
pairatzen dutelako. Horrenbestez, atzerriko hizkuntzak ikasteak adinduen bizi-kalita-
teari laguntzen dio. 
 

5. ONDORIOAK 

Laburbilduz, azterlan honen bidez eginiko aurkikuntzek adierazten dute hirugarren 
adineko atzerriko hizkuntzen ikasleentzat, atzerriko hizkuntza bat ikastearen onura 
nagusia ez dela hizkuntza horretan lortutako gaitasun-maila, baizik eta gogobetetze-
sentimendu subjektiboa, eta hori, aldi berean, pizgarri ona izan daitekeela ikaskuntzan 
emaitza hobeak lortzeko. Hala ere, horretarako, ikasleei ikaskuntza-ingurune atsegina, 
lagungarria, inklusiboa eta segurua eskaini behar zaie, baita ikasteko ikuspegi egokiak 
ere, dagoeneko badituzten ezagutzetan eta esperientziatik abiatuta aurrera egiteko, eta 
interesatzen zaizkien gaiei buruz eztabaidatzeko. Grossman et al.-ek (2023) azpimarra-
tzen dutenez, AHI sustatu egin beharko litzateke, erreserba kognitiboa indartzen lagun-
tzen duelako, eta, esku hartzeko modu ez-farmakologikoa denez, ez dielako kalterik egi-
ten adinekoei. 
 
Horregatik, etorkizuneko ikerketek lagundu beharko lukete hobeto ulertzen atzerriko 
hizkuntza bat adin handian ikasteak nola gutxitu dezakeen gainbehera kognitiboa iza-
teko aukera –bereziki, askotariko dementzia-motak–, baita garunaren degradazioa ere 
nola geldiaraz dezakeen, gaixotasun horiek dituzten adinekoen kasuan. 
 
 
 

Itzultzailea: BAKUN 

Esker ona. Ikerketa hau 2024ko SPEV proiektuak babestu du, eta Hradec Královéko Unibertsita-

teko (Txekiako Errepublika) Informatika eta Kudeaketa Fakultatean burutu da. Egileek eskerrak 

ematen dizkiote Frantisek Bilek-i, datu-bilketan eta prozesatzean emandako laguntzagatik. Egileek 

eskerrak ematen dizkiote, halaber, Liqaa Habeb Al-Obaydi-ri, artikuluaren jatorrizko bertsioan 

egindako iruzkin baliotsuengatik; oso lagungarriak izan dira artikulua hobetzeko. 

 

Finantzaketa. Ikerketa honek ez du kanpoko finantzaketarik jaso. 

 

Datuen eskuragarritasuna. Egile guztiek ziurtatu dute datu eta material guztiek, bai eta soft-

ware-aplikazio edo kode pertsonalizatuak ere, argitaratu zituzten baieztapenei sostengua ematen 

dietela eta landa-estandarrak betetzen dituztela. 

 

Interes-gatazka. Egileek adierazi dute ez dagoela aitortu beharreko interes kontrajarririk. 

